
Bos días a cada un e cada unha de vós, grazas por estardes aquí.

comezo estas breves palabras de peche co meu agradecemento pola honra
que me facedes reservándome este espazo tan relevante e tan singular. persona-
lízoo na presidenta imma antónio e no vicepresidente eduardo alonso, pero vai
para toda a academia e para a organización deste i congreso internacional do
Teatro galego.

Vaian tamén os meus parabéns para as mesmas persoas e para cantas contri-
buístes ao longo destes días a facer del unha magnífica realidade. cando o pre-
sentastes como tarefa urxente na saída á escena pública da academia galega de
Teatro, no xa afastado mes de marzo de 2018 (parece que pasou unha vida!),
lembrábase que se cumprían trinta anos do seu único referente histórico, o pri-
meiro encontro do Teatro profesional (Ferrol 1988), evocado por cristina na
excelente conferencia inaugural. Lembrábase tamén que xa ían aló catro décadas
de exercicio profesional. Bo momento para recoller os froitos, avaliar o patri-
monio e o capital, e, sobre todo, iniciar unha nova etapa de segunda madurez.

daquela, en 2018, nin tampouco en 2019 canda o lanzamento, cando se
falaba da posta en común sobre a situación actual e a problemática do teatro
galego ninguén podía imaxinar o pesadelo de 2020 e, por tanto, a magnitude da
urxencia desa avaliación e da nova folla de ruta. Tampouco ninguén podía pre-
ver a dificultade de chegar a bo porto con esta nave: insisto nos parabéns, ben
repartidos, demostración da fortaleza da agT e de todo o colectivo.

***
si. insisto nos parabéns, animada por un sentimento sincero que vai moito

por riba das convencións protocolarias e da boa educación. Fago esta valoración
desde a miña experiencia persoal como organizadora e participante en congre-
sos científicos, que xa se conta por varias décadas, e como persoa implicada na
xestión de actividades culturais. 

para min este congreso é modélico desde a propia concepción inicial, atenta
a gardar a memoria do pasado, a avaliar o presente e a pór as bases do futuro.
dunha parte, anoando nun só fío dous cabos que son fundamentais para a diag-
nose: o testemuño dunha experiencia múltiple, coas percepcións dos que viviron,

padeceron ou desfrutaron da súa parte de historia nesta construción colectiva; e
a contundencia dos datos, nunha aproximación estatística con metodoloxía rigo-
rosa, que pon cifras obxectivas á percepción subxectiva e que desvela áreas ou
aspectos sobre os que demorar a nosa ollada atenta. doutra, colocando como
albo do congreso o horizonte 2030, o futuro próximo do teatro galego, cunha
década por diante para construílo. parece lóxico e natural, pero é moito menos
común do que se pensa. neste caso, no voso caso, a descrición do estado da cues-
tión non foi concibida como un obxectivo en si mesma, nin para a compracen-
cia nin para denuncia nin para entoar un pranto colectivo cos que a misión se dea
por cumprida. É unha diagnose como paso previo necesario para a reflexión,
como punto de partida para o deseño dun plan estratéxico xeral, o estudo de con-
textos e situacións particulares, a procura de solucións, as demandas diante dos
que teñen a gobernanza, a apelación á sociedade e aos posibles públicos etc.
reparen non só no título do congreso: “co 2030 no horizonte”, senón na canti-
dade de veces en que, xa na mesma sesión inaugural, se insistiu en referencias a
que é un primeiro paso ou un paso adiante, un camiño por percorrer... ou nas
que se falou de soñar, imaxinar, deseñar, construír... un futuro.

Volvo á diagnose. como presidenta do consello da cultura galega só podo
agradecer a confianza depositada en nós pola academia galega de Teatro para
realizar o informe que presentamos e a implicación de todo o sector na súa ela-
boración. para nós foi un reto importante pola magnitude do proxecto, pola
novidade metodolóxica e de enfoque, polas moitas horas de dedicación que
foron precisas do noso escaso cadro de persoal e polo investimento realizado,
sobre todo no traballo de campo. un reto enorme que o observatorio da cul-
tura galega levou adiante con rigor e con resultados que á vista están, magnífi-
cos desde o noso punto de vista (e non quero ser parcial). Tamén sabemos que
deixa abertas moitas portas, que suxire moitos carreiros polos que camiñar.

nun tempo tan anómalo coma este, e non só pola coVid-19, asistimos ao
espectáculo de ver como se pretende negar o valor do coñecemento científico
desde o sectarismo político, do mesmo xeito que noutrora se fixo desde o secta-
rismo relixioso: son os mesmos, con distinta máscara, habitan a mesma caverna.
Falo de todo tipo de coñecemento científico, tamén o das ciencias sociais. por
iso é tamén salientable e socialmente educativo, e moi de agradecer, que desde

un sector cultural coma o das artes escénicas, as xentes da farándula (se mo permi-
tides) colocásedes sobre a mesa, sen finximentos, o valor da investigación. Beizón.

Volvo á folla de ruta, cara a un horizonte 2030 que supere os nosos soños ou
se pareza o máis posible a eles. Quixera manifestar que teredes o apoio do conse-
llo da cultura galega no ámbito das nosas posibilidades e competencias (insisto
sempre en que non son de goberno, pero si de investigación, asesoría, formulación
de propostas e intervención diante dos órganos competentes). dicíao Håkan
casares no seu relatorio e reitéroo eu como presidenta: o informe que presenta-
mos, enriquecido polas outras achegas realizadas ao longo do congreso, convida a
múltiples explotacións e suxire tamén a conveniencia de investigacións comple-
mentarias. estamos abertos a colaborar convosco na segunda fase da tarefa, sen
pretensións de exercer ningún tipo de tutela, que non nos corresponde.

Vou rematando xa. a miña inclinación positiva lévame de forma natural a
mirar cara adiante. non de maneira irresponsable, ignorando as feblezas propias
e alleas nin obviando as dificultades, pero si co ánimo afouto dos que confiamos
en ser quen de superalas e en dar construído un futuro, sabendo que llelo debe-
mos aos que nos precederon (tantas veces en condicións ben máis difíciles) e,
sobre todo, aos que virán. non temos dereito de privalos da súa lingua, da súa
cultura e da súa identidade: tres aspectos dunha tradición que se respecta e se
constrúe cada día.

esa mesma inclinación positiva lévame a salientar dous aspectos da situación
que se foi describindo nestes días. dentro do seu dramatismo, consecuencia
dunha dobre crise, saliento o alto valor de dous indicadores que están na base
indispensable para confiar no futuro. un son as boas cifras respecto da acepta-
bilidade e recepción do teatro galego (en galego), sobre todo entre a mocidade.
imaxinades a forza que isto pode ter para paliar ou reverter a perda de falantes
entre as xeracións máis novas? confiemos na capacidade transformadora que
sempre lle atribuímos ao teatro! outro é o altísimo grao de satisfacción dos
públicos en todos aqueles aspectos que teñen que ver co talento: actores e actri-
ces, dirección, escena, dramaturxia..., todos os que incluímos no noso informe
baixo “creadores”. 

o talento ou se sen ou non se ten, si. pero edúcase, amplíase, perfecciónase...
os resultados aí os están. non quixera entrar nas palabras de peche en valoracións
sobre a importancia dos estudos superiores etc., pero si salientar que no informe

se di, precisamente, que o sector dos creadores acadou un alto nivel de formación
e profesionalización. un capital humano que non se pode improvisar, pero que
nós xa temos. cualificado polo público con sobresaliente: hai que coidalo. e isto
refórzanos a esperanza: a formación mudará tamén, sen dúbida, as eivas noutros
ámbitos coma o da programación ou da difusión. Hai que loitar por ela.

***
Teño a honra de clausurar o i congreso internacional do Teatro galego, con-

vencida de que no relato da nosa historia cultural porá un contrapunto de forta-
leza e optimismo, de confianza na nosa capacidade colectiva para enfrontar as tem-
pestades, neste malfadado ano 2020. non será lembrado só pola pandemia.

reitero os agradecementos e os parabéns, aos que engado os debidos pola
feliz idea de rematar este encontro co tributo de admiración e recoñecemento ao
ramallete de compañeiras e compañeiros premiados, cun abrazo emocionado
aos que xa só habitan a nosa memoria, sempre.

desde as súas orixes, as artes escénicas tiveron unha significativa capacidade de
transformación social porque nacen en, de e para a sociedade, entendida esta
desde o amplo espectro do desenvolvemento humano. así sendo, este congre-
so foi organizado para contribuír á transformación social adecuándose aos novos
valores e retos –a convivencia, a igualdade, a sustentabilidade, a diversidade e o
carácter inclusivo– e aspirando a realizar unha posta en común da situación
actual e dos problemas do teatro galego, en confronto con outros modelos inter-
nacionais de creación, produción, xestión e distribución. neste sentido, as con-
clusións do congreso, que aquí se presentan, pretenden contribuír á transfor-
mación da nosa contorna inmediata e daquelas sociedades que desexaren
considerar este proxecto que nace coa vontade de servir de guía para profesio-
nais, xestores e público co 2030 no horizonte.

desde a súa xestación, a academia galega de Teatro identificou como un dos
seus obxectivos fundamentais –e, como tal, integrado nas liñas básicas da insti-
tución– a celebración do i congreso internacional do Teatro galego. a idea
xurdiu tras corenta anos de exercicio profesional, cunha vocación de pluralida-
de e, en consecuencia, aberta a todas aquelas experiencias e manifestacións tea-
trais que configuran o sistema teatral galego. por esta razón, todos os esforzos
foron concentrados na procura da participación do maior número de sectores
con implicación directa na produción dramática galega.

o congreso tivo o seu referente histórico no i encontro do Teatro profesio-
nal celebrado en Ferrol en xuño de 1988 coa participación dun sector impor-
tante da profesión e dos representantes políticos daquela altura e cuxos resulta-
dos, publicados en 1991 polo ateneo Ferrolán co apoio xunta de galicia,
constituíron un auténtico activador de políticas teatrais. mais, tras trinta anos,
esas políticas precisan ser renovadas para se adaptar a unha realidade moi dife-
rente á de finais da década de 80.

certamente, a sociedade non deixa de evoluír e, en consecuencia, a realida-
de teatral e política mudan constantemente. por esta razón, consideramos que
era necesario revisar profundamente todo o que atinxe ao teatro e ás políticas
teatrais. as reflexións derivadas deste i congreso internacional representan,
pois, un auténtico plan estratéxico para o futuro do Teatro galego.

